
痘診心法要訣 

痘形并證治門上-起脹逆證 

原文 

起脹肉腫痘不腫，根血散亂頂平塌，紫黯乾枯灰白滯，

名為逆證勢多差。 

 

註釋 

起脹肉腫痘不腫者，謂或頭面或週身浮腫如胡瓜之狀，而痘反不腫脹。此氣

血不能拘攝毒氣，致毒散漫也。根血散亂者，謂根腳血色散亂，此毒迫血，不歸

附於痘也。頂平塌者，謂痘頂不起發也，此毒火錮於氣分不能充發也。紫黯者，

痘色紫黯不明，此毒熾血凝也。乾枯者，枯不潤澤，此血為毒火燔灼也。灰白滯

者，謂痘色灰白黯滯，此毒火太甚，氣血鬱滯也。此皆起脹逆證，勢多難救。 

 


